Den ‘offiziellen’ Dictionnaire : 20 Joer laang Publikatioun ! 

Eng Schreifweis däerf keng Zort ‘Geheimschrëft’ sinn, soss bleift se iergendwéi vertässelt wéi an enger klenger Spëndche leien. Déi Orthographie, déi de Professer Robert Bruch uganks de 50er Joeren zesummegesat huet, war fir de 5-bännegen Dictionnaire geduecht, wou deen immens kompetente Wëssenschaftler Sekretär war. Dat grousst Wierderbuch-Wierk ass net beieneen, mä no an no, hefterchesweis (fascicules) vun uganks de 50er bis an d’70er Joeren  erauskumm…20 (!) Joer, bis dat lescht Heft am Drock war… wie keeft dann esou eppes ‘am Lassenen’, iwwer eng Period vu bal enger Generatioun ?! Dat huet sech, am Sënn vum Ausdrock, mat deer neier Orthographie ‘vergrimmelt’. 

Dobäi kënnt, datt déi respektabel Commissioun wéi an enger hermetescher Kéisklack geschafft huet, e bësse wéi ënnert der ‘Coupole’ vun der Académie Française. Nëmmen deer ‘Ageweiter’ hu Bescheed gewosst… an deer guff et rosewéineg ! ‘Si’ hätten och fir d’Baschte keng ‘Reklamm’ fir hir Aarbecht gemaach. Déi nei Schreifweis ass dann och am Dictionnaire quasi agespaart bliwwen. Kee Wonner, datt knapps 10% Abonnente fir d’Oplo vun 2000 Stéck vum ‘Wörterbuch’ do waren; d’Heftercher selwer hunn sech natierlech no an no d’meescht an iergendengem Schaf verluer. Ëm 1973 krute mir d’Geleeënheet, fir dem fäerdegen Dictionnaire ‘Damp’ ze maachen… an zwar zesumme mat RTL-Kanal 18 ! 

Mir perséinlech ass déi nei Orthographie an de 60er Joeren hannen am ‘Brunnen 1’, dem Däitsch-Buch fir d’7e  opgefall. Dat allerdéngs och mat en etleche wonnerléiwe Gedichter vun neie Schrëftsteller, z.B. Marcel Reuland, Tit Schroeder asw. ; do hunn ech ugebass. E bëssen duerno kumm dem Fernand Hoffmann seng ‘Geschichte der Luxemburger Mundartdichtung’ mat kéipweis Beispiller an eiser Sprooch… zum groussen Deel

dann och an deer neier Orthographie. Dat ass jo alt ewell schonn eppes gewiescht, ower vun engem (zimlech deieren) Dictionnaire, enger Literaturgeschicht an engem ‘Kolléischsbuch’ aus kann een sech näischt erwaarden, dat an d’Breet soll goen a ‘bei de Leit’ ukommen, zemol nach op d’mannst 3 verschidden Opfaassungen an deer Saach bestan hunn, deelweis esouguer ganz spatzer. Wou soll een dann do upaken, fir eng Schreifweis-Gewunnecht ze kréien? An der Schoul?… et war näischt dofir do. Doriwwer geet et dann an 8 Deeg…

